
Kirish. XIX asrning oxiri – XX asr boshlaridagi Qashqadaryo vohasi aholisining tarkibi 

va etnotoponomik tarixini etnonimlar va patronimlar misolida qarab chiqish orqali voha tarixi 

bilan bogʻliq bir qator masalalarga aniqlik kiritish mumkin. Xususan, Qarshi va Shahrisabz kabi 

nisbatan yirik shaharlarda birmuncha farqli, Kasbi, Gʻuzor, Koson, Chiroqchi kabi nisbatan 

kichik shahar va qoʻrgʻonlarda esa boshqacharoq holat koʻzga tashlanadi[1]. Sababi, yirik 

shaharlarda koʻproq aholining maishiy turmush tarzi (kasb-kor, hunarmandchilik, etnik 

rangbaranglilik) bilan aloqador joy nomlari koʻproq uchrasa, vohaning qishloq va ovullarida, 

Qashqadaryoning yuqori va quyi havzasida, shuningdek, togʻ, togʻoldi, dasht va choʻl 

hududlarida etnotoponim va patronimlar nisbatan koʻp uchraydi. 

Mavzuga oid adabiyotlar tahlili. Qashqadaryo vohasi toponimiyasini oʻrganish 

mobaynida toponimiya fanining bir qator usul va uslublariga eʼtibor qaratish kerak boʻladi. 

Tarix fanida etnografik, etnologik va etnotoponimik tadqiqotlar jarayonini oʻrganishda 

toponomik maʼlumotlar muhim manba hisoblanadi.  

Joy nomlarida tarixning ijtimoiy xususiyatlari koʻproq oʻz ifodasini topadi. Bu holat 

Qashqadaryo vohasi nomlarida ham oʻz tasdigʻiga ega boʻlib, mintaqa ijtimoiy hayotida yuz 

berayotgan hodisalar eng avvalo uning toponomiyasida koʻzga tashlanadi.  

Qashqadaryo vohasi joy nomlarini shartli ravishda quyidagicha turlarga boʻlish 

mumkin[2]: 

1. Geografik xususiyati (joylashuvi, past-balandligi, iqlimi va h.k.) bilan bogʻliq joy 

nomlari: Kitob (Kifti-ob), Shahrisabz, Langar, Pargʻuza, Aral, Jenov, Jarquduq. 

2. Tabiiy xususiyatlari bilan bogʻliq joy nomlari: Olmazor, Qoratikan, Qorayantoq. 

3. Aholisining kasb-kori bilan bogʻliq nomlar: Charmgar, Boʻyrachi, Alachabop, 

Aspijallob, Baqirchi. 

4. Gidronimlar: Qashqadaryo, Suvli, Haramjuy, Qorasuv, Obidida. 

5. Etnotoponimlar: Mangʻit, Uz, Saroy, Qoʻngʻirot, Uyshun, Barlos, Turk. 

6. Antroponimlar: Buron-juz, Sherbek, Juybeknazar, Zulfiqor-ota, Imom-Yoqub, 

Xoʻja-Ilgʻor. 

Qashqadaryo vohasi etnonimlarga boy hudud hisoblanib, vohaning deyarli barcha 

hududlarida, xoh u togʻ va togʻoldi zonalar, xoh dehqonchilikka mos unumdor yerlar yoki dasht 

va choʻl hududlar boʻlsin, joy nomlarining koʻpchiligini etnonimlar tashkil etadi. Yuqorida koʻrib 

oʻtilganidek, Qashqadaryo vohasida eng koʻp toponimlar oʻzbekcha etnonimlardan iborat 

boʻlib, birgina Qarshi bekligida “mangʻit” urugʻi bilan bogʻliq oʻnlab etnotoponimlarga duch 

kelinadi[3]: Oq-mangʻit, Toʻq-mangʻit, Chol-mangʻit, Chavqay, Esaboy, Boygʻundi, Qoʻziqoʻchqor, 

Nekuz, Guvalak, Qozoq va h.k. Vohada shunga oʻxshash saroy, qoʻngʻirot, batosh kabi urugʻlarga 

aloqador koʻplab qishloq nomlari mavjud boʻlgan[4].  

Shuningdek, bu davr Qashqadaryo vohasi joy nomlarining sezilarli bir qismi patronim 

va antropotoponimlar tashkil etishiga guvoh boʻlamiz. Xususan, kelib chiqishi asosan turkiy, 

forsiy, arabcha va qisman boshqa tillar bilan aloqador oʻnlab joy nomlari vohaning barcha 

tumanlarida uchrab, qaysidir tumanlarda bu holat koʻpchilikni tashkil etishi, qaysidir 

tumanlarda esa aksincha ekanligiga duch kelish mumkin. Masalan, Qarshi, Kasbi, Shahrisabz 

kabi yirik aholi maskanlarida xoʻja, eshon, shayx, mir, mullo kabi diniy toifa vakillarining[5] 

(Shayxali, Xoʻja-Xayron, Xoʻja-jarroh, Xoʻja-Muborak, Xoʻja-Qarluq, Mirmiron), xon, bek, qozi, 

mirzo singari boshqaruvchi toifa vakillarining (mas. Xonobod, Xontepa, Beklar, Qozigoʻzar) 

ismlari qatnashuvchi joy nomlari koʻproq uchrasa[6], vohaning koʻplab tumanlarida esa bir 

qismi muayyan bir shaxs ismi, bir qismi esa biror urugʻ nomi (etnonim)ni bildiruvchi kishi 

ismlari bilan ataluvchi aholi manzillariga duch kelinadi. Masalan, Boʻri-Batosh, Boʻri-Metan, 

Boʻrixona va h.k[7]. 

Yuqorida keltirilgan maʼlumotlardan koʻrinib turibdiki, Qashqadaryo vohasidagi aholi 

maskanlarining nomlanishida etnik xususiyatlar ancha katta oʻrin tutadi. Ularning muhim bir 

qismi oʻzbek va boshqa turkiy xalqlarning shakllanishiga katta hissa qoʻshgan urugʻ va ular 

tarkibidagi tarmoq urugʻlar yoki toʻpor (yoki toʻp)larga aloqadordir. Shuningdek, urugʻ 

tarmoqlari va toʻporlarning nomida patronimlar sezilarli bir qismni tashkil etadi. Bundan 

tashqari, bu toifaga yuqorida keltirib oʻtilganidek ijtimoiy guruhlar bilan bogʻliq nomlarni ham 

kiritish mumkin. Qashqadaryo vohasidagi bunday etnotoponim va antrotoponimlarning 

koʻlamiga nazar tashlansa, ular Qarshi bekligida nisbatan koʻpchilikni tashkil etishi, Shahrisabz 

bekligida, ayniqsa, beklikning markazida esa koʻproq ijtimoiy guruhlar bilan bogʻliq joy 

nomlarining salmogʻi yuqori ekanligini koʻrish mumkin[8]. Biroq bu xulosa nisbiy boʻlib, 

vohadagi har uchala beklikda ham joylarga qarab bu nisbat farq qilishi, ayrim bekliklarda 

ulardan birining koʻproq, birining esa nisbatan kamroq uchrashi payqaladi.  

Tahlil va natijalar. Qashqadaryo vohasidagi etnonimlarni “92 bovli oʻzbek urugʻi” 

roʻyxatlarida keltirilgan urugʻ nomlari bilan solishtiradigan boʻlsak[9], roʻyxatdagi 

etnonimlarning katta koʻpchiligi qishloq, mahalla yoki goʻzar nomi sifatida uchrashi koʻzga 

tashlanadi. Bundan tashqari, ushbu roʻyxatda uchramaydigan, biroq biror oʻzbek urugʻi yoki 

roʻyxatdagi urugʻlardan birining tarmogʻi sifatida bilinadigan achamayli, qiyanni, olatoʻn, soʻpi 

va hokazolarning voha boʻylab keng tarqalganiga duch kelamiz.  

Buxoro amirligi davridagi Qashqdaryo vohasi joy etnonimlarini Qarshi bekligi misolida 

koʻrib chiqadigan boʻlsak, amlokliklar nomida etnik atamalar uchramasligi, biroq amlokliklarga 

qarashli qishloq nomlarida etnonimlar koʻpchiligini tashkil etganiga guvoh boʻlamiz. Asosan 

amirlikka tegishli turli hujjatlar hamda rus elchi va sayyohlari asarlaridagi maʼlumotlardan 

Qarshi bekligi Beshkent – Davr-qoʻrgʻon, Fayzobod, Xonobod, Potron, Fazli, Qamashi, Juynav, 

Kasbi, Chim, Pargʻuza, Koson, Fulodi, Daha-i miyona, Maymanoq kabi 14 ta amlok (mulklik)ka 

boʻlinib boshqarilgani va ularning har birida bir necha oʻnlab qishloqlar mavjud boʻlgani 

anglashiladi[10]. 

Shuningdek, Qarshi bekligidagi qishloq nomlaridan boʻlib, mangʻit urugʻining tarmoqlari 

boʻlgan Chavqay, Toʻlgʻa, Qozoqli kabi joy nomlarini ham etnotoponimlar sifatida keltirish 

mumkin[11]. 

Qashqadaryo vohasidagi antroponim yoki patronimlarga misol sifatida Qarshi 

bekligidagi qishloqlar nomini koʻrsatish mumkin. Masalan, Qutb-shayx, Mavsum-obod 

(Maxsum-obod), Hoji-Xizir, Shoir-xoʻja, Mirmiron, Yulum-shayx (Beshkent – Davr-qoʻrgʻon), 

Fayzobod, Jaloliddin, Shayx-Shibli (Fayzobod), Sherali (Xonobod), Aziz-obod, Qodir-obodi 

Xoʻja-Xayron (Juynav), Rayim-sufi (Fulodi), Halima, Xoʻja-Muborak (Maymanoq) kabi aholi 

maskanlarining arabcha, arabcha-forscha, arabcha-turkiycha aralash antroponim va 

patronimlar ekani maʼlum[12]. 

Qashqadaryo vohasidagi ijtimoiy toifa vakillari bilan bogʻliq joy nomlarining nisbatiga 

vohadagi bekliklar misolida qarab chiqilganda, ayrimlarida bunday nomlar koʻproq, 

ayrimlarida esa nisbatan kamroq boʻlgani koʻrinadi. Masalan, Qarshi bekligida “xoʻja” 

komponentli toponimlar koʻproq boʻlsa, Chiroqchi bekligida bu holat unchalik koʻzga 

tashlanmaydi[13]. Sababi, Qarshi bekligi nisbatan qadimiy aholi maskanlarini oʻz ichiga olgan 

hududda joylashgan boʻlsa, Chiroqchi bekligida koʻpchilik aholining soʻnggi oʻrta asrlarda 

oʻtroqlashgani va koʻpchilik joy nomlarining asosan etnonimlar bilan bogʻliqligidir. Shunga 

qaramay, etnotoponimlar masalasida Qarshi bekligi Chiroqchiga qaraganda nisbatan 

koʻpchilikni tashkil etishini aytib oʻtish kerak. Boisi, soʻnggi oʻrta asrlarda Qarshi bekligining 

maʼmuriy markazi Qarshi shahri atroflarida oʻzbeklarning mangʻit urugʻi vakillarining 

oʻtroqlashuvi kuchayadi va ushbu urugʻ tarmoqlari bilan bogʻliq oʻnlab qishloqlar paydo boʻladi. 

Bu holat faqatgina Qarshi shahri yaqinlarida emas, beklikdagi amlokliklarning sezilarli bir 

qismida kuzatiladi. Yuqoridagi jadvalda koʻrib oʻtilganidek, Fazli, Potron, Fulodi, Pargʻoʻza 

amlokliklarida mangʻitlar bilan bogʻliq bir qator etnotoponimlar uchraydi. 

Qarshi bekligidagi etnotoponimlarning koʻpchiligi oʻzbek urugʻlari nomlari bilan, kichik 

bir qismi esa turkman urugʻlari bilan bogʻliq boʻlib, Juynav amlokligidagi Chandir qishlogʻi 

bunga misol boʻla oladi[14]. 

Qashqadaryo vohasidagi etnonimlar va patronimlar masalasida yanada aniqroq 

tasavvur hosil qilish uchun vohaning turli hududlaridagi aholi maskanlarining nomlanishini 

oʻzaro taqqoslash kerak boʻladi. Bu masalada oʻzining geografik joylashuvi va tabiiy shart-

sharoitlariga koʻra Qarshi bekligidan birmuncha farqli boʻlgan Chiroqchi bekligiga murojaat 

qilinganda quyidagicha holat koʻzga tashlanadi. Maʼlumki, XIX asr oxiri – XX asr boshlarida 

Chiroqchi bekligida Besh-chashma, Beglamish, Chiyal, Qora-tepa, Tosh-arigʻ, Qayirma, Xoʻja-

qoʻrgʻon deb nomlangan 7 ta amloklik boʻlib, ulardan har biriga qarashli qishloqlarning nomi 

asosan Buxoro amirligi Qushbegi arxivi hujjatlarida[15], qisman esa rus mualliflari 

asarlarida[16] keltirib oʻtilgan.  

Ushbu amlokliklar nomini Qarshi bekligidagi amlokliklar nomi bilan solishtirganda 

Chiroqchi bekligidagi nomlarning deyarli barchasi turkiy (oʻzbek)cha ekani diqqatni oʻziga 

tortadi. Jumladan, Besh-chashma – turkiy-forsiy gidronim, Beglamish – turkiy etnotoponim, 

Chiyal – turkiy etnotoponim, Qora-tepa – turkiy tabiiy-geografik nom, Tosh-arigʻ – turkiy 

gidronim, Qayirma – turkiy tabiiy-geografik nom, Xoʻja-qoʻrgʻon – forsiy-turkiy 

antroponimlardir. Qarshi bekligida esa 14 ta amloklikning sezilarli bir qismi, yaʼni 10 tasi 

sugʻdiy yoki forsiy – Beshkent, Dahai miyona, Fulodi, Juynav, Pargʻuza, Koson, Patron, Kasbi, 

Fazli, Maymanoq, qolgan 4 tasi turkiy – Xon-obod, Chim, Qamashi, 1 tasi esa arabcha – Fayzobod 

kabi etnonimlarga aloqador boʻlmagan aholi maskanlari boʻlgani ayon boʻladi.  

Chiroqchi bekligida yuzlab qishloqlar boʻlgani sababli ular orasida Qarshi bekligiga 

qoʻshni boʻlgan Beglamish amlokligidagi qishloqlarni misol sifatida keltirib oʻtamiz. Yozma 

manbalarda aniqlanishicha, beklikdagi amlokliklarning har birida kamida 15-20 tadan qishloq 

boʻlib, Beklamish amlokida quyidagicha qishloqlar mavjud boʻlgan[17]: 

1. Qora-yantoq, 2. Jarquduq, 3. Xushakli (Xushali), 4. Moylijar, 5. Boyboʻri, 6. Qozon-

chiqdi, 7. Oʻtali, 8. Amin-qishloq, 9. Barot-qishloq, 10. Karvon-qishloq, 11. Chibot, 12. Goʻr-

quduq, 13. Qora-kamar, 14. Shoʻr-bozor, 15. Beglamish-ota, 16. Doʻng-arigʻ, 17. Tugmachi, 18. 

Arab-kamar, 19. Qoʻsh-moʻla, 20. Qoʻsh-quduq, 21. Olatoʻn, 22. Oʻtamali[18]. 

Biroq bu holat Chiroqchi bekligining boshqa amlokliklarining koʻpchiligida birmuncha 

boshqacha boʻlib, Qarshi bekligida boʻlgani kabi Chiroqchi amlokliklarining koʻpchiligida 

qishloqlarning nomlanishida etnonimlar ancha ustuvor boʻlgani koʻzga tashlanadi. Bunday 

toponimlarni quyidagicha turlarga boʻlish mumkin:  

Birinchisi, “92 oʻzbek urugʻi” roʻyxatidagi yirik urugʻlar bilan bogʻliq etnotoponimlar: 1. 

Doʻrman, 2. Juz (yuz), 3. Mangʻit, 4. Nayman, 5. Saroy, 6. Togʻchi, 7. Qipchoq, 8. Qirgʻiz, 9. Qozoq, 

10. Qoʻngʻirot, 11. Qutchi (qushchi), 12. Xitoy, 13. Uz, 14. Uyshun, 15. Chiljuyut, 16. Chuyut[19]. 

Ikkinchisi, “92 oʻzbek urugʻi” roʻyxatida qayd etilmagan yoki roʻyxatdagi biror urugʻ 

tarkibida boʻlgan etnotoponimlar: 1. Aymoq, 2. Boyboʻri, 3. Gala, 4. Nayman-saroy, 5. Olatoʻn, 6. 

Oq-toʻnli, 7. Toʻqmor, 8. Qiyoqi, 9. Qozoqli, 10. Qora-baroq, 11. Qora-buyroq, 12. Qora-telpak, 

13. Qora-qipchoq, 15. Chanchqli, 16. Chibot, 17. Chichgʻonchi, 18. Chuvulloq, 19. Shagarak, 20. 

Ersari, 21. Oʻymovut, 22. Oʻtamali[20].  

Chiroqchi bekligi bilan bogʻliq ushbu aholi maskanlari nomlarini yirik oʻzbek urugʻlari 

va urugʻ ichidagi tarmoq urugʻ nomidan yasalgan nomlar bilan qoʻshib hisoblaganda, beklikda 

40 ga yaqin etnotoponim boʻlgani ayon boʻladi. Bu esa XIX asr oxiri – XX asr boshlarida 

Chiroqchi bekligida mavjud aholi maskanlarining sezilarli bir qismi etnonimlardan yasalganini 

koʻrsatadi. 

Muhokama. XIX asr oxiri – XX asr boshlarida Qashqadaryo vohasida mavjud boʻlgan 

aholi maskanlarini, ayniqsa, etnonim va patronimlarni Qarshi va Chiroqchi bekliklaridan 

boshqa yana Gʻuzor bekligi misolida qisqacha koʻrib chiqadigan boʻlsak, quyidagicha holatga 

duch kelamiz. Bu davrda ushbu beklikda Eski-bogʻ, Gurshak, Yorti-tepa, Urayi-kalon, Urayi-

xurd, Tangi-haram, Afgʻon-bogʻ, Garmiston va Qamay kabi 9 ta amloklik mavjud boʻlib. Ular 

orasida dastlabki 3 tasi qishloqlar soni 20 dan ortiq boʻlgan maʼmuriy birliklar edi. Qizigʻi 

shundaki, Qarshi bekligidagiga oʻxshab Gʻuzor bekligida ham amlokliklar nomida Qamaydan 

boshqasida etnonimlarning izini koʻrmaymiz. Shuningdek, ushbu beklikda ham amlokliklar 

nomida ayrim toponimlarni hisobga olmaganda (Yorti-tepa, Qamay, Ura) turkiy negizdagi 

nomlarga duch kelmaymiz. Shunga qaramay Gʻuzor bekligidagi yuzlab qishloq nomlari turkiy 

asosga egaligi va ularning sezilarli bir qismini yirik oʻzbek urugʻlari bilan bogʻliq qishloq 

nomlari tashkil etishiga koʻzimiz tushadi. Masalan, beklikda Saroy, Qoʻngʻirot, Batosh, Qovchin 

kabi oʻrta asrlarda mintaqa tarixida oʻziga xos oʻrin tutgan urugʻlarga aloqador 

etnotoponimlarni uchratish mumkin[21].  

Umuman olganda, Gʻuzor bekligida Kaltatoy, Turk, Xoʻja-Balos (Barlos), Uygʻir, 

Qoʻngʻirot, Mojor, Qirgʻiz-saroy, Choʻmishli, Sart-bukuvli, Qaychili, Batosh, Qovchin, Kerayit, 

Harduri, Qozoq, Saroy, Quchi (Qutchi), Ulus, Qoʻsh-tamgʻali, Qishliq kabi oʻnlab etnonimlardan 

yasalgan joy nomlari mavjud boʻlgan. Ularning katta bir qismi “92 bovli oʻzbek urugʻi”ga 

kiruvchi etnonimlar boʻlsa, sezilarli bir qismi saroy, qoʻngʻirot kabi urugʻlarning tarmoq 

urugʻlari sifatida qayd etiladi. Masalan, Ulus, Qaychili kabi qoʻngʻirot urugʻining tarmoqlari[22]. 

Shu oʻrinda aytib oʻtish kerak, qoʻshni Qarshi bekligidan farqli holda Gʻuzor bekligida Turk, 

Barlos, Kaltatoy kabi Shayboniylar davrida (1501-1601) Dashti Qipchoqdan kelgan 

koʻchmanchi oʻzbek urugʻlaridan boʻlmagan[23], koʻproq Chigʻatoy ulusi va Temuriylar davri, 

balki undan ham oldingi davrlarga tegishli etnonimlar uchraydi.  

Xulosa. Xullas, Qashqadaryo vohasidagi etnonim va patronimlarning voha hududida 

paydo boʻlishi Markaziy Osiyoda kechgan tarixiy jarayonlar bilan chambarchas bogʻliq boʻlib, 

ularning ayrimlari qadimgi davr va ilk oʻrta asrlarga toʻgʻri kelsa, sezilarli qismi esa oʻrta 

asrlarga, ayniqsa, soʻnggi oʻrta asrlardagi tarixiy jarayonlar bilan bogʻliqdir. Vohaning nisbatan 

oʻtroq va shaharsozlik madaniyati qadimiy boʻlgan qismlaridagi joy nomlarining sezilarli 

qismini sugʻdiy joy nomlari tashkil etsa, vohaning togʻoldi, dasht va choʻl hududlarida turkiy 

etnotoponimlardan iborat ekani maʼlum boʻladi. 

